MADAGASIKARA (LISITRA ARAHI-MASO SOKAJY 2)
Ny Fitondrana Malagasy dia tsy mahafeno tanterak aireo fenitra farafahakeliny ho an’ny famongorana ny fanondranana olona an-tsokosoko; na izany aza anefa, dia manao ezaka goavana hanatrarana izany Tanjona izany izy. Nasehon’ny fitondrana izany ezaka goavana izany hatramin’ny nivoahan’ny tatitra farany tamin’ny alàlan’ny fampivelarana ny tamba-jotra fiarovana ny ankizy sy tamin’ny fandraisana fepetra tany amin’ny faritra hiadiana amin’ny fanondranana zaza tsy ampy taona hararaotina ara-nofo. Na izany aza anefa, dia tsy naneho ezaka bebe kokoa ny fitondrana raha ampihataina amin’ny fe-potoana notombanana teo aloha. Nahenan’ny fitondrana ny ezaka hitoriana sy hiampangana ireo nahiana ho nanondrana olona an-tsokosoko. Na dia teo aza ny fitombon’ny tatitra nilaza fa nisy tompon’andraikitra niray tsikombakomba nandritra ny taona, dia tsy nisy ny manam-pahefana nadinina tamin’izany, ary tsy nisy ny fanadihadiana natao muikasika ny tatitra nilaza fa nisy manam-pahefana nanamora ny fanondranana zaza tsy ampy taona hararaotina ara-nofo. Mbola tsy ampy hatrany ny lamina ofisialy nananan’ny fitondrana hamantarana haingana ireo ireo niharan’ny fanondranana olona an-tsokosoko teo anivon’ireo mponina marefo, tsy nisy ny raharaha natolotra tsy tapaka ho an’ireo rehetra niharan’ny fanondranana, ary tsy nisy ezaka nataony hanairana bebe kokoa ny sain’ny besinimaro. Tsy nomen’ny fitondrana loharanom-bola ny Birao Nasionaly miady amin’ny Fanondranana olona an-tsokosoko, ilay birao voatendry hitarika ny ezaka manerana ny firenena, hanaitra ny sain’ny mponina, na hampihatra ilay laminasam-pirenena. Noho izany dia nivarina ho ao amin’ny Lisitra arahi-maso Sokajy 2 i Madagasikara.
TOLO-KEVITRA ho an’I MADAGASIKARA 
[bookmark: _GoBack]Manampy ny ezaka hitoriana sy hiampangana ireo ahiana ho nanondrana olona an-tsokosoko, anisan’izany ireo manam-pahefana niray tsikombakomba; mandrafitra lamina ofisialy ho an’ny, sy manome fanofanana ny manam-pahefana momba ny lamina hamantarana mialoha ireo niharan’ny fanondranana an-tsokosoko, hanaovana fanadihadiana momba ny tranga nisy, ary hanirahana izay niharan’ny fanondranana an-tsokosoko hahazo izay raharaha tandrify azy; manome famatsiam-bola sahaza ho an’ny Birao Nasionaly miady amin’ny fanondranana olona an-tsokosoko sy ireo birao voakasika natao hanohana ny ezaka hiadiana amin’ny fanondranana olona an-tsokosoko; mampihatra ilay laminasam-pirenena maharitra dimy taona hiadiana amin’ny fanondranana olona an-tsokosoko; manampy ny fanaraha-maso sy fandrindrana ireo birao mpamatsy mpiasa izay mandefa mpiasa mpila ravin’ahitra any Moyen Orient; manao fifampiaraharahana eo amin’ny fitondrana, ireo ivon-toerana fanofanana, ary ny mpandray mpiasa ho an’izay mpiasa mikasa hila ravin’ahitra any ivelany; miara-miasa amin’ny fitondrana any amin’ireo firenena ivantanana mba hiarovan aireo Mpiasa Malagasy mila ravin’ahitra sy hiara-mamaha ny olan’ny fanararaotana; manampy ny ezaka hanairana ny saim-bahoaka momba ny fanondranana mpiasa an-tsokosoko, anisan’izany ireo olon-dehibe iharan’ny asa an-tery; ary manatsara ny fanangonam-baovao momba ezaka fampiharana ny lalàna, anisan’izany ny isan’ny olona fantatra fa niharan’ny fanondranana an-tsokosoko, ireo tranga nanaovana fanadihadiana sy nentina teny anivon’ny fitsarana, ary ny isan’ny fanamelohana.
FANENJEHANA ARAKA NY LALÀNA
Nahenan’ny fitondrana ny ezaka nataon’ireo mpampihatra ny lalàna hiadiana amin’ny fanondranana olona an-tsokosoko, ary nitombo kosa ny isan’ny voalaza fa firaisana tsikombakomba nandritra ny taona. Voalaza ao amin’ny Lalàna lah. 2007-038 hiadiana amin’ny fanondranana olona an-tsokosoko ireo sazy ho an’ny fanondranana olona an-tsokosoko hararaotina ara-nofo, miainga amin’ny fanagadrana roa taona hatramin’ny mandra-pahafaty, izay hita fa henjana tsara sy mifanentana amin’ireo sazy ho an’ny heloka bevava hafa toy ny fanolanana. Ny lalàna Lah. 2014-040, izay nanomboka nanan-kery tamin’ny taona 2014, dia nanitatra ny fampiharana ilay lalàna tamin’ny taona 2007 hiadiana amin’ny fanondranana olona an-tsokosoko sy mandrara ny endrika rehetra isehoan’ny fanondranana olona an-tsokosoko, ka tafiditra ao ny fanararaotana mamoafady, ny fanondranana olona an-tsokosoko hiasa, ny asa an-tery, ny fanerena hangataka, ary ny fanerena hiasa handoavana trosa. Vopalaza ao amin’ny lalàna tamin’ny taona 2014 hiadiana amin’ny fanondranana olona an-tsokosoko ny sazy henjana tsara ho an’ny fanondranana olona an-tsokosoko, miainga amin’ny fanagadrana roa hatramin’ny dimy taona sy ny onitra iray tapitrisa to 10 tapitrisa Ariary, sy ny sazy henjana kokoa 5 hatramin’ny 10 taona an-tranomaizina sy onitra roa tapitrisa hatramin’ny 10 tapitrisa Ariary ho an’ny fanondranana zaza tsy ampy taona an-tsokosoko. 
Mbola sarotra hatrany ny fahazoana sy ny fanamarinana ny antontan’isa mikasika ny fitoriana sy ny fanamelohana. Raha ny tatitry ny gazety dia niisa 32 ny fitoriana ntaon’ny fitondrana tamin’ny resaka fanondranana olona an-tsokosoko; na izany aza anefa, nono ny tsy nanamarinan’ny ny fitondrana izany tatitra izany, sy ny tsy nanomezany antsipirihany momba ny raharaha, dia tsy fantatra na tafiditra tao anatin’izany tokoa ny heloka fanondranana olona an-tsokosoko hararaotina ara-nofo na hoterena hiasa. Tsy nanaovan’ny fitondrana tatitra ny isan’ny fanadihadiana, raha ampihataina amin’ireo fitoriana niisa 14 sy fanadihadiana niisa 8 nifandraika tamin’ny fanondranana olona an-tsokosoko tao amin’ny tatitra teo aloha. Nitatitra koa ny gazety fa tsy latsaky ny telo ny isan’ny nahavita io heloka io notorian’ny fitondrana tamin’ny taona 2016 ho an’ny fanararaotana zaza tsy ampy taona ara-nofo, ary nihena izany raha ampitahaina amin’ireo tranga niisa 10 tamin’ny taona 2015. Hatramin’ny nivoahan’ny tatitra farany, dia nisy mpitsara sy mpampanoa lalàna tany Fianarantsoa sy Antsiranana nihaona hidinika momba ny lalàna hiadiana amin’ny fanondranana olona an-tsokosoko. Ny fitondrana no nanentana sy nitarika ny atrikasa, izay nahazoana famatsiam-bola avy tamin’ny fikambanana iraisam-pirenena, hampitàna fahaizana any amin’ireo mpitsara, polisy sy zandary tao Antananarivo, Morondava sy Fort Dauphin momba ny lalàna hiadiana amin’ny fanondranana olona an-tsokosoko sy hanamafisana ny fahaiza-manao ho fampiharana ny lalàna ho an’ny fanadihadiana sy fanenjehana araka ny lalàna mikasika ireo heloka ahitana fanondranana olona an-tsokosoko. Na izany aza anefa, dia mbola tsy ampy hatrany ny fandrindrana teo amin’ireo birao miady amin’ny fanondranana olona an-tsokosoko, ary mbola malaina ireo niharan’ny fanondranana an-tsokosoko hametraka fitoriana noho ny tahitry ny valifaty. Tsy misy tatitra nataon’ny fitondrana momba ny  fanadihadiana, fanenjehana araka ny lalàna na fanamelohana ny manam-pahefana niray tsikombakomba tamin’ny fanondranana olona an-tsokosoko na dia teo aza ireo fiampangana momba ny kolikoly sy firaisana tsikombakomba, anisan’izany tatitra momba ny voalaza fa tambajotran’ny manam-pahefana tafiditra tamin’ny fanaovana taratasy hosoka nampiasaina tamin’ny fanondranana zaza tsy ampy taona hararaotina ara-nofo teto Madagasikara. 
FIAROVANA
Notohizan’ny fitondrana ireo ezaka kely hiarovana ireo niharan’ny fanondranana an-tsokosoko. Voalaza fa niisa 117 ireo fantatry ny fitondrana fa niharan’ny fanondranana an-tsokosoko, raha ampihataina amin’ireo 35 fantatra nandritra ny fe-potoana notombanana teo aloha, ary tsy latsaky ny 41 tamin’ireo no nirahiny hanatona izay sampanasa afaka mikarakara azy. Nisy fikambanana tsy miankina iray nahafantatra sy nanampy olona niisa 415 niharan’ny fanondranana an-tsokosoko; na izany aza anefa, noho ny tsy fisian’ny fanangonam-baovao mirindra manerana ny firenena, dia msty ho tsy mitombina ireo isa ireo. Nilaza ny fitondrana fa nampiatrano zaza tsy ampy taona niisa 35 niharan’ny fanondranana olona an-tsokosoko tany amin’ny toerana mpandray zaza toa izany sy nampody olona 70 niharan’ny fanondranana an-tsokosoko avy tany ivelany, k any enina tamin’ireo no nahazo fikarakarana amboniny; raha ampihataina amin’ireo 35 nampiantranoina sy 60 nampodiana nandritra ny taon-dasa. Nilaza ny fitondrana any Seychelles fa nahasambotra vehivavy niisa 16 heverina ho niharan’ny fanondranana olona an-tsokosoko avy aty Madagasikara nizotra ho any Kuweit, ary nifandamina  tamin’ny manam-pahefana Malagasy hampidoana azy ireo taty Madagasikara. Nilaza ny polisy fa nahatratra olona niisa 56 niharan’ny fanondranana an-tsokosoko, izay nampiantranoiny vonjimaika tao amin’ny biraony, noho ny tsy fisian’ny safidy hafa azo atao ho fiahiana azy ireo. Nilaza koa ny fitondrana fa niisa 20 ny zaza tsy ampy taona fantany fa niharan’ny fanondranana olona an-tsokosoko tao anatin’ny fitarainana niisa 777 voaray hatramin’ny nivoahan’ny tatitra farany. 
Mbola tsy nanana rafitra ara-dalàna fitiliana mialoha ireo niharan’ny fanararaotana eny anivon’ny mponina marefo hatrany ny Fitondrana sady tsy manana rafitra fandraisana an-tànana azy ireo. Marina fa nisy ny raharaha fiarovana natolotry ny fitondrana, saingy tsy nazava hoe firy tamin’ireo niharan’ny fanondranana an-tsokosoko no nisitraka izany. Ny Minisiteran’ny Mponina sy ny Raharaha Sosialy, izay naira-niasa tamin’ny fikambanana iraisam-pirenena iray, dia nanohy ny fandrindrana ireo tamba-jotra fiarovana ny ankizy niisa 780 teo ho eo nanerana ny firenena, ary nitombo be izany isa izany raha ampitahaina amin’ireo 450 tao amin’ny tatitra teo aloha. Ireo tambajotra ireo moa dia nomena alàlana hiaro ny ankizy amin’ireo endrika samihafa isehoan’ny fanararaotana sy fanambakana, ary hiantohana ny fitsaboana ara-pahasalamana sy ara-tsaina ho an’ireo niharan’ny fanondranana an-tsokosoko. Na izany aza anefa, dia tsy nifanentana tamin’ny zava-nisy indraindray ny raharaha fiarovana nentin’ireo tambajotra ireo, nisy ireo tsy nahavita nanolotra fikarakarana manara-penitra tany amin’ny faritra sasany, ary tsy nolazain’ny fitondrana raha nisy tambajotra nanolotra raharaha ho an’ireo niharan’ny fanondranana olona an-tsokosoko hatramin’ny nivoahan’ny tatitra farany. Nisy ny hopitalim-panjakana nanampy ankizy niharan’ny fanararaotana samihafa, anisan’izany fanondranana olona an-tsokosoko hararaotina ara-nofo, tao Antananarivo sy tao Toamasina, izay nisokatra tamin’ny taona 2016. Notohizan’ny fitondrana ny fitantanana sy famatsiana vola ny Ivon-toerana Manjary Soa tao Antananarivo, izay nampiantrano ankizy niisa 35 nesorina tany amin’ny tranga nahitana asa an-tery sy fanondranana olona an-tsokosoko hararaotina ara-nofo. Tao amin’ireo ivon-toerana io no nanolorana fanofanana ara-kasa sy fampiverenana any anivon’ny sekolim-panjakana. Ny tanànan’Antananarivo no nanohy nitantana ny ivon-toerana fikarakarana maika ireo ankizy niharan’ny fanondranana an-tsokosoko tamin’ny fanompoana an-tokatrano, izay mazàna natolotra ny Police des Moeurs et de la Protection des Mineurs (PMPM). Ny tanàna no niantiak ny lany, anisan’izany ny sakafo, fampiantranoana, fikarakarana ara-tsaina sy ara-pahasalamana, fanabeazana ary ny karaman’ny mpiasa, naira-niasa tamin’ny fikambanana iraisam-pirenena iray. 
Ny Minisiteran’ny Mponina dia manolotra fikarakarana ara-tsaina ho an’ireo ireo niharan’ny fanondranana olona an-tsokosoko niampita firenena, amin’ny alàlan’ny mpanao asa sosialy avy amin’ny ministera, fanampiana ara-tsosialy sy ara-toe-karena ho an’ny fampiverenana azy ireny any anivon’ny fiaraha-monina ao anatin’ny fiaraha-miasa amin’ny fikambanana iraisam-pirenena iray, ary fitsaboana ara-pahasalamana sy torolàlana momba ny lalàna. Hatramin’ny nivoahan’ny tatitra farany, ny Minisiteran’ny Raharaham-bahiny dia nanamora, saingy tsy namatsy vola, ny fampodiana olona niisa 70 niharan’ny fanondranana an-tsokosoko avy tany Arabie Saoudite, Kuweit, Chine, Comores ary Thailande. Ny Minisiteran’ny Mponina dia nanampy olona niisa enina niharan’ny fanondranana an-tsokosoko niampita firenena tamin’ny fitsaboana ara-pahasalamana sy psychological, ka ny olona iray dia nalefa tany amin’ny ivon-toerana fanofanana arak’asa ary dimy hafa notolorana fanampiana ara-bola, saingy tsy mazava raha naharay fanampiana koa ireo olona sisa nampodiana ireo rehefa niharan’ny fanondranana an-tsokosoko. Izany ezaka izany dia midika fitomboana raha ampitahaina amin’ireo olona niisa 60 niharan’ny fanondranana an-tsokosoko nampodiana nandritra ny fe-potoana notombanana teo aloha. Ankoatr’izay, ny Consul Honoraire Honorary any Liban dia voalza fa nampitombo tafahoatra ny sandan’ny fanavaozana pasipaoro ho an’ny Mpiasa Malagasy izay nahatapitra ny fifanarahana ara-kasany tany an-toerana na voafonja noho ny tsy fananany antontan-taratasy ahafantarana azy rehefa nogiazan’ny mpampias azy ny pasipaorony, ary tsy nandray fepetra hanamorana ny famoahana azy ireo am-ponja sy hampidoana azy ireny aty Madagasikara. Marina fa teo ny fifampiresahana ara-diplomatika natomboky ny fitondrana amin’ny fitondrana any Kuweit ho fanampiana ireo niharan’ny fanondranana olona an-tsokosoko any ivelany anatin’ny fanompoana an-tokatrano, dia voafetra ihany ny vokatr’izany ezaka izany teo amin’ny fanamorana ny fiarovana ny sy fahazoana onitra araka ny lalàna ho an’ireo mpiasa Malagasy niharan’ny fanambakana tany Kuweit sy ireo firenena hafa nandray azy. Nitatitra ny fikambanana tsy miankina iray fa tsy nitsahatra ny fahitana olona niharan’ny fanondranana olona an-tsokosoko nody avy any Moyen Orient, rehefa avy niaritra endrika fanararaotana maro raha niasa taman’olona. Rehefa tafody ny ankamaroan’ireo Malagasy ireo niharan’ny fanondranana olona an-tsokosoko ireo dia tsy nanana na inona na inona, ary nila fikarakarana ara-tsaina sy ara-pitsaboana. Nampahafantarin’ny Minisiteran’ny Raharaham-tsy tapaka ny Minisiteran’ny Mponina mikasika ny fampodiana olona niharan’ny fanondranana an-tsokosoko, ary ito farany no hifampiresaka tamin’ireo niharan’ny fanondranana an-tsokosoko rehefa tafody izy ireo, ary hanondro izay fikambanana tsy miankina afaka manampy azy, saingy voalazan’ny tatitra voaray fa vitsy amin’ireo niharan’ny fanondranana an-tsokosoko no nanaiky izany fanampiana izany.
Voalza ao amin’ilay lalàna tamin’ny taona 2014 hiadiana amin’ny fanondranana olona an-tsokosoko ny safidy hafa araka ny lalàna ananan’ireo vahiny niharan’ny fanondranana olona an-tsokosoko mba tsy handefasana azy ireo any amin’ny firenena metyhahitany fahasahiranana na valivaty mety hihatra aman’aina. Tsy nisy tatitra nilaza fa nisambotra na nanasazy ireo niharan’ny fanondranana olona an-tsokosoko ny ny fitondrana noho ny fandikan-dalàna vitan’izy ireo noho ny nanondranana azy an-tsokosoko; na izany aza anefa, noho ny tsy fisian’ny lamina ofisialy hamantarana ireo niharan’ny fanondranana olona an-tsokosoko, dia mety ho nitranga izany. Eny anivon’ny fitsarana kosa, dia azo atao ny milaza fa tsy azo atrehin’ny olon-tsotra ny fotoam-pitsarana mikasika fanondranana olona an-tsokosoko ho fiarovana ny fiainana manokan’ireo niharan’izany; na izany aza anefa, tsy nilaza ny fitondrana fa nanao izany hatramin’ny nivoahan’ny tatitra farany, arytsy ilay lalàna mikasika ny fanondranana olona an-tsokosoko no nampiasana hitsarana ny ankamaroan’ireo raharaha momba izany. Ankoatr’izany, na dia voalazan’ilay lalàna tamin’ny taona 2014 hiadiana amin’ny fanondranana olona an-tsokosoko fa manan-jo hangataka onitra ireo olona niharan’ny fanondranana an-tsokosoko, dia telo taona nisesy izao no  tsy nisy ny fampiharana izany fepetra izany. 
FISOROHANA
Kely dia kely ny ezaka nasehon’ny Fitondrana hisorohana ny fanondranana olona an-tsokosoko sy handrindrana ny ezaka nasionaly hiadiana amin’ny fanondranana olona an-tsokosoko. Na dia teo aza ny hakelin’ny fitaovana, dia niasa hatrany amin’ny faritra ny PMPM hiadiana amin’ny fanondranana zaza tsy ampy taona hararaotina ara-nofo tao Toamasina, Nosy Be, Toliara ary ny Faritra Sava sy Amoron’i Mania. Ny Birao Nasionaly miady amin’ny Fanondranana olona an-tsokosoko, izay natao hitarika izany ezaka nasionaly izany, dia tsy nahazo famatsiam-bola na niseho ho vonona hitarika ny ezaka nanerana ny firenena na nanaitra ny sain’ny mponina; ary tsy nandray fepetra hampiharana ilay laminasam-pirenena sy hanokanana loharanom-bola ho amin’izany, tsy toy ny tamin’ny taon-dasa. Notohizan’ny fitondrana ny fampiasan laharan-tariby maimaim-poana hanaovana tatitra momba ny fanararaotana zaza tsy ampy taona, anisan’izany fanondranana zaza tsy ampy taona an-tsokosoko; hatramin’ny nivoahan’ny tatitra farany, dia nahatratra 1.475 ny isany antso voaray tamin’io laharana io mikasika ny fanararaotana zaza tsy ampy taona, saingy tsy nazava raha nisy nifandraisany tamin’ny tamin’ny fanondranana zaza tsy ampy taona an-tsokosoko ireo antso ireo. Notohizan’ny Minisiteran’ny Fitsarana ny hetsika fanarana ny sain’ny mponina hiadiana amin’ny fanondranana olona an-tsokosoko tamin’ny alàlan’ny fandaharana isan-kerinandro tao amin’ny radiom-pirenena sy firesahana mivantana tany Mahajanga, Antsiranana ary Nosy Be, hanabeazana ny mponina momba ilay lalàna tamin’ny taona 2014 hiadiana amin’ny fanondranana olona an-tsokosoko. Nitohy koa ny fanaraha-maso trano fandraisam-bahiny nataon’ny tompon’andraikitra avy amin’ny Minisiteran’ny Fizahan-tany, bma hanaovana fampahatsiahivana sy fampahafantarana momba ny ady amin’ny fanararaotana mamoafady zaza tsy ampy taona sy hilazana fa ilaina ny fametrahana ny sary lehieb momba ny ady amin’ny fanararaotana mamoafady zaza tsy ampy taona eo amin’ny toerana fandraisana voalohany ireo vahiny. 
Hatramin’ny nivoahan’ny tatitra farany dia tsy nisy ezaka misongadina nataon’ny Fitondrana hampihenana ny fanjifana ny asa an-tery na ny firaisana ara-nofo sandaina vola. Mbola manan-kery ilay fandraràna hatramin’ny taona 2013 ny fandefasana mpiasa an-trano ho any amin’ny firenena any amin’ny Helo-drano Arabo; na izany aza anefa, dia nisy ny birao mpamatsy mpiasa nandika izany lalàn aizany ka nandefa mpiasa nandalo tany Maurice, Kenya, Comores ary Afrika Atsimo. Mba hiatrehana izany olana izany sy hamantarana izay birao tafiditra tamin’ny fandefasana mpiasa tsy ara-dalàna, dia naaton’ny Minisiteran’ny Asa tamin’ny volana Aprily 2016 avokoa ny alàlana nomena ireo birao mpandefa mpiasa, ary namoronana fepetra vaovao ny fanolorana alàlana ho an’ireo birao ireo. Na dia niisa sivy aza ireo birao nanao fangatahana araka ilay lamina vaovao, di atsy namoaka alàlana mihitsy aloha ny fitondrana hatrany amin’ny fiafaran’ny fe-potoan ananaovana fanombanana, hany ka voafetra be hatramin’ny fandraisana mpiasa manara-dalàna. Nilaza ny tompon’andraikitra ao anivion’ny Minisiteran’ny Asa fa mitohy ny ezaka hametrahana fifanarahana andraisan’ny took telo dia ny ministera, ny birao mpandefa mpiasa sy ary ireo ivon-toerana fanofanana arak’asa izay kendrena hampirisika ireo ivon-toerana fanofanana arak’asa ireo handrafitra fandaharana fanofanana ho an’ireo mpiasa miainga hila ravin’ahitra, ka ny birao mpandefa mpiasa no hiantoka ny sandany. Ao anatin’ny fiaraha-miasa amin’ny fikambanana iraisam-pirenena iray, dia nikarakara fihaonana’ny vondrona mpiatrika asa maromaro ny fitondrana, niaraka tamin’ireo mpandray anjara voakasika, ho fandinihana indray ny momba ireo mpias amila ravin’ahitra, ary nanomboka handrafitra lamina fanofanana ho an’ireo mpiasa efa hiainga.
Tamin’ny taona 2016 ny Minisiteran’ny Fizahan-tany, tao anatin’ny fiaraha-miasa tamin’ny fikambanana iraisam-pirenena, dia nanaparitaka ny Fitsipi-pitondran-tena ho an’ny mpizaha tany hiadiana amin’ny fanararaotana mamoafady zaza tsy ampy taona sy ny fizahan-tany mamoafady, tany amin’ny orinasa mpikarakara mpizaha tany niisa 900 teo ho eo tany amin’ny faritra 12, izay nanao sonia ilay Fitsipika, sy manam-pahefana any amin’ny faritra/misahana ny fizahan-tany tany amin’ny valo amin’ireo faritra miisa 12 nahavita nandrafitra lamin’asam-paritra hiadiana amin’ny fanararaotana mamoafady zaza tsy ampy taona sy fizahan-tany mamoafady. Na izany aza anefa, dia tsy nampiasain’ny fitondrana ilay sampana misahana ny polisy ho an’ny fizahan-tany tao Ranohira Isalo, izay napetraka nandritra ny fe-potoana notombanana teo aloha, ho fiarovana ny fanararaotana mamoafady ny ankizy hivaro-tena. Nomen’ny fitondrana toromarika ankapobeny momba fisorohana ny fanondranana olona an-tsokosoko ny mpiasa diplomatika. 
ENDRIKA ISEHOAN’NY FANONDRANANA OLONA AN-TSOKOSOKO
Arak any tatitra navoaka tato anatin’ny dimy taona, Madagasikara dia firenena iaviana sy ahatongavan’ireo lehilahy, vehivavy ary ankizy iharan’ny asa an-tery, ary ireo vehivavy sy ankizy iharan’ny fanondranana olona an-tsokosoko hararaotina ara-nofo. Misy ireo zaza Malagasy, indrindra ireo avy any ambanivohitra sy avy amin’ny faritra morontsiraka ary ireo fianakaviana sahirana ao an-drenivohitra, izay iharan’ny fanararaotana amin’ny fivarotan-tena, asa an-trano, asa an-tery eo amin’ny fitrandrahana harena an-kibon’ny tany, jono ary fiompiana sy fambolena manerana ny nosy. Raha ny ankamaroan’ny tranga-na fanararaotana mamoa-fady mihatra amin’ny ankizy dia mandray anjara ny havana, saingy eo ihany koa ireo mpandraharaha amin’ny fizahan-tany, mpitondra fiara karetsaka, ary ireo olon-dehibe ao anatin’io sehatra io izay mirotsaka ho mpanelanelana. Misy ireo ankizivavy tsy ampy taona noraisina an-tsokosoko ho mpandroso sakafo na mpanotra ao Antananarivo avy eo niharan’ny fanararaotana amin’ny fanondranana zaza tsy ampy taona hararaotina ara-nofo. Araka ny tatitra dia amin’ny toerana mahasarika ny mpizaha tany sy manodidina ireo faritra fitrandrahana harena an-kibon’ny tany, na ara-dalàna io na tsy ara-dalàna, no tena mihanaka ny fanararaotana mamoa-fady atao amin’ny ankizy. Nilaza taloha ireo fikambanana tsy miankina fa misy manam-pahefana miray tsikombakomba amin’ny famoahana kara-panondro sandoka hanamorana ny fanondranana zaza tsy ampy taona hararaotina ara-nofo eto Madagasikara sy vehivavy Malagasy noterena hanao asa an-trano any ivelany. Miha-mahazo vahana ihany koa ny fivarotan-tena mahakasika ireo zazalahy tsy ampy taona araka ireo tatitra hafa taloha. Mbola olana hatrany ny fampiasana zaza tsy ampy taona any an-trano ary misy ny birao tsy ara-dalàna mpamatsy mpiasa mandray zaza tsy ampy taona hiasa an-trano, izay araraotin’ny lehilahy Malagasy ampiharana fanondranana zaza tsy ampy taona hararaotina ara-nofo, raha vahiny Frantsay sy Italianina no tena betsaka amin’ireo mpizaha tany mamoa-fady amin’ny zaza tsy ampy taona, ary vitsivitsy ihany ny vahiny Tandrefana hafa sy Komorianina manao izany. 
Maro ireo vehivavy Malagasy miasa an-trano any Liban, Koweit sy Arabie Saoudite, ary mitatitra ny gazety fa maro ireo birao tsy ara-dalàna mpandefa mpiasa mbola manandrana miala amin’ilay lalàna tamin’ny taona 2013 mandrara ny fandefasana mpiasa any Moyen Orient ka mandefa azy ireny mandala any Maurice, Seychelles, Comores ary sy Kenya ka mampiasa visa ho an’ny mpizaha tany. Misy ihany koa ireo olon-tsotra mitonona ho avy amina orinasa mpandray mpiasa tsy ara-dalàna no mandray vehivavy Malagasy amin’ny alàlan’ny karapanondro sandoka ka alefany any Chine hiharan’ny asa an-tery sy amidy ho lasa vadin’olona. Misy koa tatitra milaza fa misy lehilahy Malagasy iharan’ny asa an-tery amin’ny sehatry ny asa an-trano sy ny sehatry ny tao-trano any Moyen Orient, ary mety hisy koa voatery manao asa an-trano any Chine. Vao tsy ela izay dia nitombo ny isan’ireo mpiasa mila ravin’ahitra iharan’ny fanerena an-kolaka na asaina mandoa kolikoly, izay matetika vokatry ny fampiatoana ny fanomezana alàlana iero birao mpandefa mpiasa. Misytatitra milaza fa misy mpiasa Malagasy any Liban niharan’ny endrika fanararaotana samihafa ataon’ny mpampiasa azy, toy ny fampijaliana ara-batana sy ny figizana ny pasipaorony, izay mety ho anisan’ny antony nihazonana azy ireny am-ponja.
